
Honne527  

Zwaa Legende 
 
Ess dut su Sache gewwe, die misse immer widder verzählt werrn, halt su Legende, unn 
dess iss oo defoo. Abgespilld hott sichs in Flerschem, iss garnitt su long her. 
Gude Herr Wachtmeister, ich deet Ihne gern enn Diebstahl oozeische. 
Guten Tag. Einen Diebstahl? Was wurde denn gestohlen?  
Ei e Bild. 
Ein Bild? Ein Foto? 
Naa, e gruß Bild inneme scheene Rohme. 
Bitte? 
In einem schönen Rahmen. 
Aha. Und das Bild wurde Ihnen aus Ihrer Wohnung … 
Naa, nitt außere Wohnung, mir hawwe e Heisje. 
Also aus Ihrem Haus. 
Naa, eischendlisch nitt. 
Nein? 
Naa. Weil isch wollt dess Bild moim Sohn brenge, meddem Audo, der Bub wollt merr 
enn Uffhänger droo mache. Awwer uff emm Weesch zu moiner Garaasch habb isch 
gemerkd, dass ich ebbes vergesse hadd, doo habb isch dess Bild vor die zuenne 
Garaaschedier gestellt unn wie isch zuriggkumme bin, wars fort dess Bild, geklaut. 
War es denn ein wertvolles Bild? 
Awwer heernse mol, wenns nitt deier gewese wär deet isch nitt zu Ihne kumme. 
Also ein teures Bild. Wer hat es denn gemallt. 
Ei de Dürer. 
Ein Bild von Dürer? Um Gotteswillen – wie können Sie denn ein solches Bild auch nur 
für eine Sekunde unbeaufsichtigt lassen. Übrigens: Woher haben Sie das Bild? 
Vumm Schorsch, der hott merrs geschenkd. 
Ein Bild vom Dürer? 
Ja, vom Dürer Schorsch außem Rhoigau. 
Also nicht vom Albrecht Dürer? 
Bei dene duts koon Albrecht gewwe, dene ihrn Bub dut aach Schorsch haaße  
Na ja – aber was war denn drauf auf dem Bild?  
Eine Legende. 
Aha, so wie der Uwe Seeler oder der Karl Valentin? 
Naa, nitt su ebbes, eine Legende. 
Nun also Butter bei die Fische: Welche Legende? 
Eine Legende. Awwer isch waaß nitt wie der Voochel haaße dut. 
Das ist aber kein schönes Wort für eine Legende. Hören Sie, Legenden wurden früher 
am Lagerfeuer erzählt, in aller Ehrfurcht vor dem Leben und Sterben des legendären 
Menschen mit seinen Vorzügen und Schwächen, mit seinen Siegen und Niederlagen. 
Herr Wachtmeister, uff dem Bild vumm Schorsch Dürer iss awwer koon Mensch. 
Sie sagten doch, eine Legende. 
Dess habb isch nitt gesaad, eine Legende habb isch gesaad. Weil dess uff dem Bild iss 
entweder e Graugons odder e Kanadagons, die grad ihr Eier leesche dut, iss also e Le-
gende. Unn dess scheene Bild, Herr Wachtmeister, misse Se mir widder besoie.   
Eiern Honnes 


